
Quando l'Eroe ne-ô costezzâ a Tratûga,

Uña canoa con duî Indien ô scrêuve,

Che mentre scappan con remmâ de fûga

Sorpreisi ä vista de træ barche nêuve,

Un gran maoxo in ti schêuggi ô i abbarlûga;

A un segno de Colombo allôa se mêuve

Pronta e spedia uña lancia, che da-ô grave

Reizego sarvi a i porta a bordo ä nave.

Ean nûi, comme piccioîn appeña sccioii,

E ûn do gentî, l'atro do sesso forte;

Ean fra de lô da poco tempo ûnii

Coi vincoli ciù cai che strenze a sorte;

Mostrando tutti duî d'ese atterrii,

Scibben, che allôa foisan sarvæ dä morte.

Tremanti s'abbrassavan, d'ëse cheiti

In nêuvi guai credendo, streiti streiti.

Ma Colombo fissandoli con cea

Ilare e in aia de compatimento,

E vestindoli mezi a l'europea

Con quarche regalûsso pe ornamento,

O i confortava subito in manea

Che in gioia se cangiava ô so spavento,

A quæ a l'ëa tanta da no poîla esprimme

Nè co-i atti lô duî, nè mi co-e rimme.

Cresceiva a mæta sempre ciù ne l'ôa

Che ô sô s'asconde, e a nêutte chi seguiva;

Ma abbonaçava a-ô fâ dell'arba, e allôa

Colombo a-i duî Indien ô restituiva

Con segni d'amicizia a so canoa,

E ne-a so patria mæxima ô i spediva,

Ne-a bella Aïti insemme a-i isolani,

Ch'ëan vegnûi co-i Spagnolli da Guanani.

